
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 17.07.2020. 

Na osnovu člana 40. stav 1. tačka a) Zakona o zaštiti ličnih podataka („Službeni glasnik Bosne i Hercegovine“, broj 49/06, 76/11 i 89/11) i člana 61. Zakona o upravi („Službeni glasnik Bosne i Hercegovine“, broj:32/02, 102/09 i 72/17) rješavajući po službenoj dužnosti protiv Javnog preduzeća „Parking servis“ d.o.o. Zenica, zbog traženja da uz zahtjev za izdavanje vinjete za parkiranje, podnosioci zahtjeva dostave kopiju lične karte, uvjerenje/potvrdu o prebivalištu, važeću saobraćajnu dozvolu i ugovor o vlasništvu/zakupu stana,  Agencija za zaštitu ličnih podataka u Bosni i Hercegovini, donosi:
R J E Š E NJ E
I. Zabranjuje se, Javnom preduzeću „Parking servis“ d.o.o. Zenica, da od podnosilaca zahtjeva za izdavanje vinjete za parkiranje, zahtjeva dostavljanje kopije lične karte, uvjerenja/potvrde o prebivalištu, važeće saobraćajne dozvole i ugovora o vlasništvu/zakupu stana.
II. Javno preduzeće „Parking servis“ d.o.o. Zenica, dužno je, o preuzetim aktivnostima na provođenju stava I. dispozitiva ovog rješenja, u roku od 15 dana od dana prijema rješenja, pismeno obavijestiti Agenciju za zaštitu ličnih podataka u BiH. 
O b r a z l o ž e nj e
Agencija za zaštitu ličnih podataka u BiH (u daljem tekstu: Agencija) zaprimila je prijavu nosioca ličnih podataka iz Zenice (u daljem tekstu: podnosilac prijave),  u kojoj se navodi da su on, kao i ostali njegovi sugrađani, putem medija obaviješteni od strane Javnog preduzeća „Parking servis“ d.o.o. Zenica (u daljem tekstu: Preduzeće), „da će od 01.08.2019. početi primjena vinjeta za parkiranje na javnim parking prostorima na području grada Zenica.“
U obavještenju je, između ostalog, navedeno da fizička lica, pored uplate od 3,00 KM po vinjeti moraju predati i sljedeću dokumentaciju:

· Zahtjev za izdavanje vinjete;

· Kopija lične karte;

· Uvjerenje o prebivalištu  ne starije od 6 mjeseci;

· Važeća saobraćajna dozvola na ime podnosioca i 

· Ovjeren  ugovor o vlasništvu stana ili ugovor o zakupu.

U prilogu prijave, podnosilac je dostavio kopiju obrasca zahtjeva i kopiju akta „Potrebna dokumentacija za izdavanje vinjete“.

Uvidom u dostavljene dokumente, potvrđeni su navodi iz prijave, te je uočeno da se u segmentu „Napomena“, podnosioci zahtjeva pozivaju da dostave „kompletiranu dokumentaciju inače se ista neće uzeti u razmatranje.“
Postupajući po prijavi, Agencija je 30.07.2019. uputila zahtjev za dostavu informacija broj: UP1 03-1-37-1-145-2/19NK, u kojem je, između ostalog, navedeno da imajući u vidu da izdavanje vinjeta počinje 01.08.2019, da je Preduzeće, za predmetni postupak,  u mogućnosti blagovremeno, još jednom preispitati zakonski osnov i svrhu za zahtijevanje od podnosilaca zahtjeva za izdavanje vinjete, da uz zahtjev dostave i gore navedene dokaze. Također, Preduzeću je predočeno da na osnovu takve procjene mogu eventualno preduzeti određene mjere, prije nego što počnu provođenje procedure izdavanja vinjeta, a sve u cilju da se spriječi nastanak štetnih posljedica po podnosioce zahtjeva.

Preduzeće je dostavilo akt broj: 385/2019 od 31.07.2019. u kojem obavještava Agenciju da je Grad Zenica - Gradsko vijeće, donijelo zaključak broj: 01-49-15910/19 od 23.07.2019, koji je priložen uz odgovor, a kojim se prolongira primjena Odluke o organizaciji i načinu naplate parkiranja na javnim parking prostorima u Zenici (u daljem tekstu: Odluka), „do sticanja odgovarajućih uslova za primjenu iste o čemu će posebno odlučiti Gradsko vijeće Zenica.“
Dalje se navodi, da će Preduzeće u trenutku donošenja Odluke od strane Gradskog vijeća Zenica, vinjete izdavati na način da će „pravo na vinjetu utvrđivati uvidom u potrebnu dokumentaciju a kako propisuje član 22. Odluke o organizaciji i načinu  naplate parkiranja na javnim parking prostorima pri čemu će konstatovati u odgovarajućem aktu da li su ili nisu ispunjeni uslovi za izdavanje vinjete.“
Na kraju se navodi da će Preduzeće u navedeni akt upisivati naziv organa koji je izdao potrebni dokument, broj dokumenta i datum izdavanja, „a ni u kom slučaju neće uzimati kopije potrebnih akata i čuvati u svojim prostorijama.“
U prilogu odgovora, Preduzeće je dostavilo  kopiju zaključka Gradskog vijeća Grada Zenice broj:01-49-15910/19 od 23.07.2019, kojim se prolongira primjena Odluke.

Nakon što je zaprimila odgovor Preduzeća i kopiju zaključka od 23.07.2019, Agencija je pristupila službenoj web stranici „Parking servisa“ gdje je 24.07.2019. u segmentu „Saopštenja za javnost“, objavljeno saopštenje u kojem se između ostalog navodi da se dana 24.07.2019. sastao Nadzorni odbor i Uprava preduzeća koji su na vanrednoj sjednici, donijeli odluku „da će primjena Odluke o organizaciji i načinu naplate parkiranja na javnim parking prostorima („Službene novine Grada Zenica“, broj:5/18) početi od 01.08.2019. jer su osigurane sve pravne i materijalno-tehničke pretpostavke za primjenu Odluke.“
Imajući u vidu navedeno, Agencija je dana 06.08.2019, Preduzeću uputila akt broj: UP1 03-1-37-5-145-4/19NK, u kojem je zahtijevala da joj se dostavi informacija da li je primjena Odluke prolongirana ili se ista počela primjenjivati od 01.08.2019. 
S tim u vezi, Preduzeće je dostavilo akt broj: 404/2019. od 13.08.2019. u kojem se navodi da Preduzeće nije počelo sa primjenom Odluke od 01.08.2019, te da je uklonilo sporno „Saopštenje za javnost“ sa službene web stranice. Nadalje, Preduzeće je navelo da je do slanja akta, broj i datum gornji, prikupilo ukupno 58 zahtjeva i dokumentaciju uz isti, ali da su svi podnosioci zahtjeva obavješteni da će se izvršiti povrat dokumentacije, te da se jave u prostorije Preduzeća radi preuzimanja iste. Također, navodi se da je do dostavljanja predmetnog akta vraćena dokumentacija za 41. podnosioca zahtjeva koji su se lično javili i preuzeli predatu dokumentaciju, dok se 17 preostalih podnosilaca zahtjeva javilo da će istu preuzeti po povratku u Zenicu.
Uz odgovor, Preduzeće je dostavilo 2 obrasca za izdavanje vinjete (za pravno i za fizičko lice) i kopije potvrda o primopredaji dokumentacije za 41 podnosioca zahtjeva za izdavanje vinjeta.

Na kraju odgovora se navodi da Preduzeće nije vršilo bilo kakvu obradu podataka, da je dokumentaciju zahtijevalo u svrhu utvrđivanja prava podnosilaca zahtjeva na vinjetu, kao i da podatke obrađuje u skladu sa Zakonom o zaštiti ličnih podataka „poštivajući pri tom pravo na zaštitu privatnosti i ličnog života pojedinaca.“
Agencija je u provedenom postupku utvrdila:
Preduzeće je, od podnosilaca zahtjeva za izdavanje vinjete, zahtijevalo da uz zahtjev dostave kopiju lične karte, važeće saobraćajne dozvole, uvjerenje o prebivalištu i ovjeren ugovor o vlasništvu stana, u svrhu utvrđivanja prava na izdavanje vinjete za parkiranje.
Prijava je osnovana.

Članom 1. stav (1) Zakona o zaštiti ličnih podataka („Službeni glasnik BiH“ broj: 49/06, 76/11 i 89/11) ( u daljem tekstu: Zakon), propisano je da je cilj ovog Zakona da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose.
Prema članu 3. Zakona, lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica, dok obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organizovanje, pohranjivanje, prerađivanje ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje. Istim članom Zakona je propisano da je kontrolor svaki javni organ, fizičko ili pravno lice, agencija ili drugi organ koji samostalno ili sa drugim vodi, obrađuje i utvrđuje svrhu i način obrade ličnih podataka na osnovu zakona ili propisa donesenih na osnovu zakona.
Shodno definicijama, Preduzeće je kontrolor koji vrši obradu ličnih podataka podnosilaca zahtjeva za izdavanje vinjete, na način da od podnosilaca zahtjeva za izdavanje vinjete, zahtijeva dostavljanje kopije lične karte, važeće saobraćajne dozvole, uvjerenja o prebivalištu i ovjerenog ugovora o vlasništvu stana.
Član 4. Zakona propisuje principe obrade ličnih podataka koji, između ostalog, obavezuju kontrolora da lične podatke obrađuje na pravičan i zakonit način, te da ih obrađuje samo u mjeri i obimu koji je neophodan za ispunjenje određene svrhe.

Zakon u članu 4. stav (1) tačka a), propisuje princip obrade podataka na pravičan i zakonit način. Obrada ličnih podataka je zakonita ukoliko se vrši uz saglasnost nosioca podataka (član 5. Zakona) ili bez saglasnosti, ukoliko je ispunjen jedan od uslova iz člana 6. Zakona koji propisuje pravo na obradu ličnih podataka bez saglasnosti nosioca podataka.
U predmetnom slučaju, relevantan je član 6. Zakona kojim je propisano pravo na obradu ličnih podataka bez saglasnosti nosioca podataka, a u konkretnom slučaju su primjenjivi uslovi iz tačke a) i tačke b) koji propisuju da kontrolor može obrađivati podatke, bez saglasnosti nosioca podataka:
a) „ako vrši obradu ličnih podataka u skladu sa zakonom ili je obrada neophodna da bi se ispunile nadležnosti utvrđene zakonom i
b)  ako je neophodno da nosilac podataka na vlastiti zahtjev pristupi pregovorima o ugovornom odnosu ili da se ispune obaveze koje su dogovorene s kontrolorom.“  
Relevantni propisi, u smislu principa pravičnosti i zakonitosti su:

· Zakon o komunalnim djelatnostima („Službene novine Grada Zenica“, broj:17/08) i 
· Odluka o organizaciji i načinu naplate parkiranja na javnim parking mjestima („Službene novine grada Zenica“, broj: 5/18) (u daljem tekstu: Odluka),

U članu 14. stav (1) Zakona o komunalnim djelatnostima propisano je: „Prava i obaveze između davaoca i korisnika komunal​nih usluga regulisat će se opštinskim odlukama kojima će se urediti djelatnosti koje se odnose na komunalna preduzeća, a izuzetno se mogu regulisati ugovorom u skladu sa Zakonom o obligacionim odnosima....“
S tim u vezi, Grad Zenica, Gradsko vijeće je donijelo Odluku kojom se uređuju uslovi i način korištenja javnih parking prostora, te uslovi i način korištenja parking prostora namijenjenih za parkiranje vozila stanara u objektima kolektivnog stanovanja, kontrola korištenja javnih parking prostora itd.

U članu 22. stav (1) Odluke propisano je da pravo na vinjetu ima fizičko lice koje na uvid priloži sljedeće dokumente: ličnu kartu, uvjerenje o prebivalištu - CIPS (ne starije od 6 mjeseci), važeću saobraćajnu dozvolu na ime podnosioca zahtjeva i dokaz da je vlasnik, odnosno, korisnik stana na navedenoj adresi (ovjeren ugovor o vlasništvu, ovjeren ugovor o zakupu).

Dakle, Odlukom je jasno definisano da se prilikom podnošenja zahtjeva za izdavanje vinjete, dokumenti donose na uvid a ne da se dostavljaju kopije navedenih dokumenata, kako je to u saopštenju za javnost od 24.07.2019, navelo Preduzeće. Istim sopštenjem je obavještena javnost da će primjena vinjeta za parkiranje početi sa 01.08.2019.
Međutim, Grad Zenica je zaključkom broj: 01-49-15910/19 od 23.07.2019, predmetnu Odluku stavio van snage, dok se ne steknu uslovi za njenu primjenu.

Kada je u pitanju kopija lične karte, relevantan propis u ovoj upravnoj stvari je Zakon o ličnoj karti državljana BiH („Službeni glasnik BiH“, broj: 32/01, 16/02, 32/07, 53/07, 56/08 i 18/12), koji u članu 2. stav (1), propisuje da je lična karta javna isprava kojom se dokazuje identitet, činjenica mjesta i datuma rođenja, prebivališta, odnosno boravišta za raseljeno lice i državljanstva BiH.

Prema odredbama člana 3. stav (7) Zakona o ličnoj karti državljana BiH, od državljana BiH može se tražiti kopija lične karte samo u postupku revizije ili prestanka državljanstva i kada je to zakonom propisano.
U predmetnom slučaju, nije riječ o postupku revizije ili prestanka državljanstva, nego o zahtjevu za izdavanje vinjete za parkiranje i za takvu svrhu navedenim zakonskim propisom nije utvrđeno ovlaštenje Preduzeća za prikupljanje kopija ličnih karata podnosilaca zahtjeva. 
Iz navedenog nedvosmisleno proizilazi da se opštim aktima Grada Zenice na osnovu kojih je uređeno izdavanje vinjete, ne može propisivati obaveza da podnosioci uz zahtjev za izdavanje parking karte, treba da dostave kopiju lične karte i isto nije ni propisano Odlukom. 

Budući da se prikupljanje kopija ličnih karata u predmetnom slučaju ne vrši na osnovu zakonskog propisa, što je neophodan uslov za isto, ovakva obrada ličnih podataka od strane Preduzeća je pravno neosnovana. Čak i da je takva obrada propisana Odlukom, ista ne bi bila pravno osnovana, s obzirom da je Odluka podzakonski akt i ne može biti osnov za zahtijevanje i obradu kopije lične karte.
U konkretnom slučaju, da bi se ostvarila svrha identifikacije podnosioca zahtjeva i tačnost podataka neophodnih za izdavanje vinjete, dovoljno je, da se uz druge dokaze, prilikom podnošenja zahtjeva, izvrši uvid u ličnu kartu i evidentiraju neophodni podaci, bez traženja i zadržavanja njene kopije.  
Nadalje, Preduzeće je zahtijevalo da podnosioci zahtjeva za izdavanje vinjete, uz isti dostave potvrdu/uvjerenje o prijavi mjesta prebivališta, kopiju važeće saobraćajne dozvole i dokaz o vlasništvu/zakupu stana. S tim u vezi relevantan je princip zakonite obrade ličnih podataka propisan u članu 4, stav (1) tačka c) Zakona, u skladu sa kojim kontrolor mora obrađivati lične podatke samo u mjeri i obimu koji je neophodan za ispunjenje određene svrhe.

Naime, identifikacija podnosilaca zahtjeva i provjera podataka o mjestu prebivališta, te ostalih neophodnih činjenica, može biti izvršena uvidom od strane službenog lica Preduzeća u ličnu kartu ili potvrdu o prijavi mjesta prebivališta, važeću saobraćajnu dozvolu ili u dokaz o vlasništvu/zakupu stana i upoređivanjem podataka navedenih u zahtjevu sa istim podacima sadržanim u navedenim dokumentima, te evidentiranjem neophodnih podataka na zahtjevu podnosioca, čime bi se u potpunosti ispunila svrha bez prilaganja potvrde o prijavi mjesta prebivališta i drugih, gore navedenih, dokumenata.

Dakle, podaci koji su neophodni za utvrđivanje prava na izdavanje vinjete, mogu se prikupiti iz samog zahtjeva i uvidom u dokumentaciju čime se u potpunosti ispunjava utvrđena svrha. 

Zahtjevom za prilaganje kopija ličnih karata, potvrda/uvjerenja o prijavi mjesta prebivališta, važećih saobraćajnih dozvola i dokaza o vlasništvu/zakupu stana od podnosilaca zahtjeva u svrhu izdavanja vinjete, prikupljaju se lični podaci u većoj mjeri i obimu nego što je to potrebno. Na taj način, prikupljeni podaci se trajno deponuju, uključujući i JMB čija obrada je moguća samo ukoliko je propisana zakonom. U smislu zaštite prava na privatnost, znatno se prevazilazi granica potrebne identifikacije i stvara neopravdan rizik od zloupotrebe ličnih podataka.

Također, obrada dokaza o vlasništvu/zakupu stana je nesrazmjerna u odnosu na svrhu obrade (izdavanje vinjete za parkiranje), s obzirom da se ista može postići uvidom u potvrdu/uvjerenje o mjestu prebivališta koje sadrži tačnu adresu podnosioca zahtjeva.
Utvrđenim postupanjem,  Preduzeće krši princip koji obavezuje kontrolora da lične podatke obrađuje samo u mjeri i obimu neophodnom za ispunjenje određene svrhe, koja se u konkretnom slučaju može ispuniti i bez dostavljanja kopija navedenih dokumenata.

Imajući u vidu da je Preduzeće uz dopunu odgovora dostavilo kopije potvrda da su izvršili povrat dokumentacije za 41-og podnosioca zahtjeva za izdavanje vinjete, od prikupljenih 58, te da će preostalu dokumentaciju naknadno vratiti podnosiocima zahtjeva, Agencija je, kao svrsishodnu mjeru, izrekla mjeru zabrane da se ubuduće od podnosilaca zahtjeva za izdavanje vinjete za parkiranje, zahtjeva dostavljanje kopije lične karte, uvjerenja o prebivalištu, važeće saobraćajne dozvole i ovjerenog ugovora o vlasništvu/zakupu stana.
Na osnovu izloženog, Agencija je utvrdila da je Preduzeće, suprotno odredbama Zakona o ličnoj karti državljana BiH, zahtijevalo od podnosilaca zahtjeva za izdavanje vinjete za  parking, da uz zahtjev dostave kopiju lične karte, na koji način je došlo do povrede principa iz člana 4. stav (1) tačka a) Zakona kojim je propisano da je kontrolor obavezan da lične podatke obrađuje na pravičan i zakonit način.
Pored navedenog, Agencija je utvrdila da je Preduzeće zahtijevanjem da se uz zahtjev za izdavanje vinjete za  parking, dostave potvrde/uvjerenja o prijavi mjesta prebivališta, kopija važeće saobraćajne dozvole i dokaza o vlasništvu/zakupu stana, povrijedilo princip obrade ličnih podataka iz člana 4. stav (1) tačka c) Zakona, kojim je propisano da je kontrolor obavezan da lične podatke obrađuje samo u mjeri i obimu koji je neophodan za ispunjenje određene svrhe. 
Shodno navedenom, na osnovu člana 40. stav (2) tačka e) Zakona riješeno je kao u dispozitivu rješenja.

Pouka o pravnom lijeku:

Protiv ovog rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja rješenja.
Dostavljeno:





                        D I R E K T O R

-  JP „Praking servis“ d.o.o. Zenica
   ul. Muhameda Seida Serdarevića br.1                                         Petar Kovačević
  72000 Zenica


                    


   

- spis predmeta

